
Туркистон қадимдан илм-фан, адабиёт ва санъатнинг ўчоқларидан бири 

ҳисобланган. Бу eрдаги тараққиёт бошқа ўлкалардаги каби гоҳ тараққий қилиб, гоҳида 

турғунлик ҳолатини бошдан кечирди. Темурийлар давридан кейин узоқ йиллар 

давомида мутаассиблик илм-фаннинг баъзи соҳаларида ривожланишга тўсқинлик 

қилиб келди. Бу эса табиий фанлар ва техникавий фанлар каби бошқа соҳаларга ҳам 

салбий таъсир қилди. Чор Россияси томонидан Туркистоннинг босиб олинишига 

жамиятнинг кўплаб соҳалари: Давлат бошқаруви, ҳарбий тузум, амалдорлар савияси, 

илм-фан, ер эгалиги, солиқ тизими, пул муносабатлари, хазина ва бошқа 

йўналишларнинг эскилигича қолганлиги сабаб бўлди. Бундай ҳолатга тушиб 

қолишнинг сабаблари: 

- Ҳукмдорлар ўзгаришлар қилишга тайёр эмаслиги; 

- Амалдорлар шахсий манфаатларини давлат манфаатлардан устун қўйиши; 

- Диндорларнинг дунёвий билимлардан узоқлашиши; 

- Мадраса ва мактаблар ўқитиш тизимида ислоҳотлар бўлмаслиги; 

- Деҳқончилик ва ҳунармандчиликда интенсивликнинг йўқлиги; 

- Аҳолининг чет давлатлар билан алоқаси чекланганлиги каби кўплаб 

омилларни келтириш мумкин.  

ХIХ аср иккинчи ярми ХХ аср бошларида жамиятда янгилик ва эскилик, 

ислоҳотчилик ва мутаассиблик, демократия ва якка бошчилик ўртасида зимдан кураш 

бошланди. Шундай қийин шароитда ижтимоий тараққиёт йўналишларини белгилаб 

берувчи янги бир ғоя ва мафкурага эҳтиёж сезила бошлади. Бундай ўзгаришларни фақат 

ички ҳолатни билган инсонларгина амалга ошириши мумкин бўларди. Ўлканинг ички 

ҳолатини чет элдаги вазиятни билгувчи маърифатпарварлар таҳлил қилиб ишлаб 

чиқишга киришди. Туркистонда ХVIII аср охирида бошланган жадидчилик ҳаракати 

узоқ пайтдан буён давом этиб келаётган маданий масалалар борасидаги тортишувлар 

ва музокараларининг янги шаклда намоён бўлиши эди. Туркиялик маданият арбоби Зиё 

Кўкалп бу жараёнга шундай таъриф беради: “Жадидчилик ҳаракати, янги усулда таълим 

ва тарбияни теваракдаги Оврупо цивилизациясига мослаштириш эмас, балки Оврупо 

цивилизациясини ўрганиб, уни миллий маданиятга хизмат эттиришнинг бир ифодаси 

эди” [4;12-б]. Улар ўзгаришларни ўзликни англашдан бошлаш керак деб ҳисобладилар. 

Ўзликни англашни эса илм-фан, маданият, маориф ҳамда санъатдан етарлича 

маълумотга эга бўлмай амалга ошириш имконсиз эди. 

Жадидчилик ҳаракати инқилобий суронлар, назарий-ғоявий, амалий-

мафкуравий ҳаракатлар хилма-хил бўлган бир даврда пайдо бўлди. Туркистондаги 

жадидчилик ҳаракати ХIХ аср охирида қуруқ маданий ҳаракатнинг ўзи бўлибгина 

қолмай, айни чоғда Турк-Ислом ҳуқуқий муносабатларининг янгидан ўртага қўйилиши 

ва бу ҳуқуқий муносабатларнинг миллатга ўргатилиши маъносини танлашмоқда 

эди[3;542-б.]. Айнан ўша давр илм-фан билан сиёсий, ҳуқуқий, фалсафий тафаккурни 

янада ривожлантириш учун ҳаракат қиладиган, шариат илмини дунёвий ҳаёт билан 

таққослайдиган илм аҳли ҳам шаклланди. 

Миллий ва сиёсий ҳуррият орзулари жадидчилик ҳаракатининг бир парчаси 

эканлигини илк бора ўртага қўйган одам аслан Бухоро фуқароси, лекин Сибирияда 

яшаётган қози Абдурашид Иброҳим бўлган эди. У Туркия, Макка ва Оврупо ўлкаларида 

узоқ йиллар яшади ва бу ўлкалардаги фикрларни ва ҳаёт тарзини ўрганиш ташаббусида 

бўлганди. Иброҳим 1895 йилда Истамбулда “Чўлпон –Юлдуз” номи ила эълон қилинган 

рисоласида мусулмонлар устидаги рус ҳокимиятига қарши шиддатли ҳужумлар қилган 

эди. Мустамлакачиларга нисбатан тарғибот-ташвиқот ишлари нафақат мамлакат 

ичкарисида, ундан ташқарида яшаётган туркистонликлар томонидан ҳам амалга 

оширилаётганлигининг нишонаси эди. Жадидчиликнинг асосий мақсад ва ғоялари 

Туркистонни ер эгалигидаги қолоқлик, ўрта асрчилик, хурофотлардан озод қилиш, 

“Усули қадим” ни инкор этган ҳолда ўлкани, халқни, миллатни замонавий тараққий 

йўлга олиб чиқиш, замонавий миллий давлат бунёд этиш, конституцион, парламент ва 

президент яъни ҳокимиятлар бўлиниши идора усулидаги озод ва фаровон жамият 

қуриш, туркий тилларга давлат тили мақомини бериш, миллий пул бирлиги, миллий 

қўшин тузиш, Туркистон ўлкасида маърифатпарварлик ғояларини тарқатиш учун 

имкониятлар яратишни мақсад қилган эди. Демак, Туркистонда жадидчилик 

ҳаракатининг вужудга келиши аста-секин бўлсада миллий озодлик мафкурасига 

асосланиб борди. Бу жараён ўлкадаги маҳаллий халқнинг онгига ўз таъсирини ўтказа 

бошлади. Натижада улар Туркистонда мустақиллик, миллий тараққиёт учун, халқнинг 

манфаатлари учун кураш олиб боришга миллий – озодлик ҳаракати учун замин 

тайёрлашга мувофиқ бўлдилар. Ерли халқлар орасида мустамлакачиликка қарши 

маърифатчилик ғоялари тарқала бошлади, янги таълим-тарбия шохобчалари, янги 

мактаб, маориф, маданий тарғибот, жадидчилик ҳаракати ривож топди. 

Мана шундай шароитда Туркистонда кўплаб маърифатчилар етишиб чиқди. Улар 

ўз ғояларини амалга оширишда бор имкониятлари: даромадини, вақтини ва илм-

маърифатларини бахшида қилдилар. Бу йўлдаги барча қаршиликларга сабр билан, 

матонат билан бардош бердилар. Улар ўз ҳаракатларини қуйидаги соҳалар орқали 

рўёбга чиқаришга бел боғладилар: 

- янгича мактаблар очиш, таълим усулини янгилаш яъни маорифни ўзгартириш; 

- бадиий адабиёт, театрга халқни жалб қилиш; 

- матбуотни оммавийлаштиришни кучайтирдилар. 

Асосий мақсад халқни илм-маърифатли қилиш ҳамда ахлоқий қарашларини 

ўстириб, ўз қадр-қиммати ва ўзлигини англаган инсонни шакллантириш эди. Илк 

жадидчиларнинг энг катта фикрлари янгича яъни замонавий мактаб очиш масаласи 

бўлган эди.  

Жадидчилар қолоқлик ва ғафлатдан қутулиш учун, аввало, тез ва қулай ўқиш-

ёзишни ўргатмоқ ғоясини илгари сурдилар. Мактабларда ислом асослари билан бирга, 

жуғрофия, тарих, турк тили, кимё, физика ва ҳисоб илмларини ҳам ўргатаётган 

эдилар[9]. Жадидчилик ҳаракати вакиллари ўзларининг маърифатпарварлик 

мафкурасига бир томондан ўша давр учун долзарб бўлган демократик ғояларни: илм 

ўрганиш, илмий-табиий фанларни ривожлантириш, сўз ва фикр эркинлигини жорий 

қилиш фан ва техника ютуқларидан баҳраманд бўлиш, демократик давлат қурилишига 

асосланган миллий мустақил давлатчиликни вужудга келтириш, миллий ғоялар 

қатламини шакллантириш, адабиёт ва санъатнинг замонавий жанрларини 

ривожлантириш, иккинчи томондан мустамлакачилик сиёсати таъсири остида ўз 

миллий қиёфасини йўқотаётган туркий тил ва миллий қадриятларни тиклаш, миллий 

маънавий-ахлоқий такомилларни янада кучайтириш, миллий ўзлигини англаш, миллий 

онг, миллий тафаккурни ва диний эътиқодларни мустаҳкамлаш каби ғояларни асос 

қилиб оладилар. Албатта, бу вазифаларни амалга оширишда анъанавий ислом дини, 

шариат асослари ва ҳадислар ҳам ўз таъсир кучини сақлаб турган таълимотга 

суянадилар.  

Жадид маърифатпарварлари халқни маърифатли қилиш билан бир қаторда, 

маънавиятини ҳам жонлантиришни, Европа халқлари каби ўз дунёқарашига эга бўлган 

шахсга айлантиришни ўзларининг олий вазифаси деб билдилар. Юртбошимиз 

Ш.Мирзиёев таъкидлаганидек: “Мамлакатимизда маънавий-маърифий ишлар тизимли 

ташкил этиш, бу борада амалга оширилаётган чора-тадбирларнинг самарадорлигини 

ошириш, аҳоли, айниқса ёшларнинг интеллектуал салоҳияти, онги тафаккури ва 

дунёқарашини юксалтириш, ватанпарварлик, халққа муҳаббат ва садоқат туйғуси билан 

яшайдиган баркамол авлодни тарбиялаш давр талабидир»[1;275-б.]. Маърифат шундай 

бир омилки у инсон маънавий қарамлигига, ташқи омилларда қўрқувига, ўзгаларга 

тобеликка йўл қўймайди. Қайсики халқ маърифатга интилиб яшаса ўша халқ бошқа 

халқлардан тараққиёт жиҳатдан ўзиб кетиши табиийдир. Бу тушунчанинг кучини яхши 

англаган Жадид маърифатпарварлари маънавий-маърифий тарғибот ишларини асосий 

мақсадга эриштирувчи деб билдилар.  

”Янги Ўзбекистон – Маърифатли жамият” концепцияси ва уни амалга ошириш 

миллий дастури ишлаб чиқилади. Бу, аввало, миллий-ғоявий асосларимизни давр 

талабларига мос равишда бойитиш ва ривожлантириш, шу орқали жамиятнинг 

маънавий юксалишига эришиш деганидир. Ўз навбатида, бу жамият аъзоларининг онги 

ва тафаккурини, ҳаёт фалсафаси ва дунёқарашини кенгайтириш ва бойитишни 

англатади[1;272-б.]. 

Ҳар бир жамиятда ва замонда маънавий-маърифий ривожланиш инсоният 

тараққиётининг муҳим соҳаларидан бири ҳисобланади. Жадидчилар халқни 

маърифатли қилишдан кўзлаган мақсадлар кўп эди: туркий тилнинг қадрини кўтариш, 

халқнинг онги ва тафаккурини ўстириш, миллий давлат қуриш, Марказий Осиёда 

миллий замонавий ва демократик йўлга эга халқни шакллантириш, диний эътиқод ва 

миллий анъаналарни мустаҳкамлашга   асосий эътиборни берди. Халқни олға бошлаш 

учун ўзарининг мол ва жонларини ҳам аямадилар. Лекин ҳамма вақт ҳам халқ уларни 

эътибор қаратмаган ҳамда қарши чиққанлар ҳам кўплаб учраганлар. Миллатнинг боши 

берк кўчага кирган пайт бўлиб кимга, қандай ғояга ишонишни ҳам билмаган.  

Ўша давр мафкуравий ҳолатини Саидакбар Агзамжоджаев шундай таърифлайди: 

“Жадидларнинг маърифатпарварлик мафкураси ижтимоий жиҳатдан анча бой ва ранг-

баранг бўлган. Унда ҳозирги кунимизда ҳам жамиятни тўлқинлантирадиган, ҳаяжонга 

соладиган тарихий вазифа ва масалалар қаторига биз маънавий баркамолликка этишда 

динни тўғри англаб тушуниб этишимиз, ҳуқуқий ва иқтисодий бозор маконини ташкил 

қилиш жараёнини тезлаштириш, тараққий этган илғор демократик институтларни 

бунёд қилиш, ўзига хос миллий ривожланишларни киритишимиз мумкин”.[7;7-б.] Бу 

даврда яратилган миллий мафкурамизнинг бир қисми ҳозирги жамиятимиз 

ислоҳотлари учун ҳам таянч вазифалардан бири сифатида ифодалашимиз мумкин. 

Жадидчилик ҳаракатининг асослари халқ манфаатларига хизмат қиладиган, 

фаровонлик ва осойишталикка олиб келадиган мафкураларни ўзида жамлаган эди. Ўрта 

Осиё давлатларида узоқ йиллар давомидаги мутаассиб диний қарашлар мафкуралар 

даражасига чиқиб борган эди. Диний таълимотга чуқур ва кўр-кўрона эргашиш 

натижасида илм-фан ҳам бир неча аср давомида догматик аҳамият касб этган эди. Бу 

ҳолатдан чиқиш учун диний қоидаларни қайтадан кўриб чиқиш лозим эди.  

Бу ҳақида Ҳожи Муин Шукрулло шундай фикр билдирган эди: “Миллатнинг 

тараққийси анинг аввал мунтазам мактабларидан бошланур. Агар биз динимизни, 

миллатимизни яхши кўруб, муҳофаза қилмоқчи бўлсак, аввал саодат эшиги бўлган 

мактабимизни замонға мувофиқ ислоҳ қилиш керак”.[6; 6-б.] Барча илғор фикрли 

инсонлар мактабни ва маорифни диний билим билан бирга, дунёвий, илмий ва 

фалсафий илм ютуқларидан ҳам фойдаланишни тарғиб қилганлар. 

Бу масалаларни ҳал этиб амалга оширишда муҳим омил сифатида исломнинг 

модернизациялашуви, уни қотиб қолган ақидалардан тозалаш, фан ва илғор технология 

ютуқларини эгаллаб бориш муаммолари майдонга чиқади[7;7-б.]. Жадидчилик 

ҳаракати ижтимоий-иқтисодий, маънавий-маърифий, мафкуравий-ғоявий жиҳатдан 

жаҳон ҳамжамияти ғояларига мос эди. Жадидчилик ҳаракатининг тамал тоши усули 

жадид мактабларидир. Бу жадидшунослар томонидан якдил эътироф этилган фикр. Бу 

ҳаракатнинг асл мақсади миллатнинг ўзлигини танитиш, ижтимоий-сиёсий тузумни 

тубдан ислоҳ қилиш, миллат, ватан истиқлоли эди. Маълумки, бундай буюк 

ўзгаришларни янги авлодгина амалга ошира олади. Бунинг учун тараққий этган 

миллатлар билан ҳамқадам авлодни тарбиялаб етиштириш керак. Форобий, Беруний, 

Ибн Сино, Улуғбек, Навоий каби буюк жаҳоний мутафаккирларни тарбиялаб 

етиштирган анъанавий маҳаллий мактаблар ХVI асрдан бошлаб жаҳон тараққиётидан 

бутунлай узилиб қолган, бунинг устига, мустамлака тузуми туфайли пароканда аҳволга 

тушган, маҳаллий мактаблар ва таълим-тарбия тизими билан бу буюк вазифани 

бажариш мумкин эмас эди. Шунинг учун ҳам маҳаллий мактабларни тубдан ислоҳ 

қилиш, замон талабларига жавоб бера оладиган мактаблар, олий ўқув юртлари ташкил 

қилиш жадид мутафаккирларининг бирламчи ва асосий вазифасига айланди. Жадид 

педагоглари ибтидоий мактабларни “усули савтия” (“товуш усули”) методи асосида 

қайта тиклаш масаласини давлат сиёсати даражасига кўтардилар: дастлабки 

алифболар, аниқ фанлар бўйича дарсликлар, ўқиш китобларини яратдилар. 

Губернаторлик маъмурлари, мутаассиб уламолар қаршиликларини енгиб, замон 

талабларига жавоб бера оладиган ўқитувчи кадрлар сулоласини 

тарбиялаб етиштардилар. Ватанимиз мустақилликка эришгач, ижтимоий-сиёсий 

ҳаётнинг ҳамма жабҳаларида: ўзликни англаш, маънавият ва маърифат қадриятларни 

чуқур идрок этиш ва халққа этказиш, ёшларни ватанга, халққа муҳаббат руҳида 

тарбиялашда улкан ишлар амалга оширилди. 

Маънавий ҳаётни юксалтиришда ҳукумат томонидан узоқни мўлжаллаб ишлаб 

чиқилган махсус дастурлар ҳал қилувчи аҳамиятга эга бўлди. Айниқса, иқтидорли 

ёшларнинг таълим-тарбияси, дунёнинг тараққий этган олий ўқув юртларига ўқишга 

юбориш давлат аҳамиятига эга бўлган масалалар сирасига айланди. Жадид педагоглари 

ҳам ёшлар тарбияси масаласига ҳаёт ёки мамот масаласи деб қараганлар. Шу маънода, 

ХХ аср боши билан охиридаги маърифий-маънавий ва ижтимоий-сиёсий ҳаётда ҳам 

ажиб бир ўхшашлик ва яқинликни ҳис этиш мумкин. Жамиятнинг қолоқлик, турғунлик, 

саводсизлик ва бошқа мавжуд камчиликларга қарши курашишни асосий мақсади бўлган 

жадидлар ҳаракати Туркистон ўлкаси, Бухоро амирлиги ва Хива хонлигида турли 

ривожланиш даражаси ва шароитларида бўлган. Жадидчилик тарафдорлари дин ва 

шариат асосларини сақлаб қолган ҳолда исломни ислоҳот орқали янги шароитларга 

мослаштирмоқчи, миллий муаммоларни ҳал этишда Европа маданияти меваларидан 

қарз олиб фойдаланмоқчи эдилар. Жадидчилик ғояларини асосан миллий зиёлилар 

элитаси вакиллари, мусулмон руҳонийларининг илғор қисми ва маҳаллий 

буржуазиянинг илғор етакчилари қўллаб-қувватладилар.  

Туркистон жадидлари ўзларини “жадид” деб атамаганлар. Бу атамани уларга 

нисбатан руслар қўллаганлар. Улар эса ўзларини “ходими миллат”, яъни миллат учун 

хизмат қилувчилар, ўзаро мулоқотда эса “мужоҳидлар” деб атар эдилар[5;16-б.]. 

Маърифатпарварлар ўзларини миллатни илм-маърифатли қилиш учун сафарбар 

этилганлар сифатида билиб, фидоийликни ўз зиммаларига олишган. Миллат ва халқ 

учун фидоийлик қиладиган инсонлар ҳамма даврларда ҳам бўлган. Қачонки бу 

фидоийлик кўп инсонлар ҳаёт тарзига айлансагина жамият тараққиётига яхши таъсир 

қилади. 

Туркистон жадидлари миллат ватанпарварлари бўлиб, жамиятни тараққиёт учун 

давр талабларига биноан ислоҳ қилиш йўлларини излаганлар. Бунинг учун улар таълим 

тизимида янги усулдаги мактабларни жорий этишни ва уларда диний фанлар билан 

бирга дунёвий фанларни ҳам ўқитишни таклиф этганлар.[5;116-б.] Жадидлар ўз олдига 

қўйилган вазифаларни мактаблар, хайрия жамиятлари, китоб нашриёт муассасалари, 

кутубхоналар ва қироатхоналар, матбуот, адабиёт ва театр санъати ёрдамида ҳал 

қилишга ҳаракат қилдилар. Жадидчилик ўзининг аянчли якунига эга бўлишига 

қарамай, Ўрта Осиё минтақаси халқларининг миллий ўз-ўзини англашининг 

юксалишига хизмат қилди. Маърифатпарварлар бу ҳаракатларни амалга оширишда 

жаҳон тажрибаларидан, ижтимоий-фалсафий, танқидий қарашлардан фойдаланишга 

ҳаракат қилганлар. ... Ўрта Осиёдаги жадидчилик ҳаракати мураккаб, тарихий жиҳатдан 

серқирра йўлни босиб ўтди. Жадидлар турли мамлакатлардаги тараққиёт, ислоҳотлар 

учун олиб борилган ҳаракатларнинг фалсафий тажрибасига таяниб, бу тажрибани 

миллий асосда қайта ишлашга интилди, айни пайтда ижтимоий тараққиёт йўллари 

ҳақидаги турли қарашларнинг тўқнашув майдони ҳам бўлди. Мустамлакачиликка 

қарши курашнинг бош ғояси ана шу мураккаб йўлда шаклланиб етилди[7;6-б.].  

Жадидчиларнинг курашувчанлик қобилиятлари юқори эди. Улар гоҳ очиқчасига, 

гоҳ мустамлака маъмурияти билан келишиб ўз ғоялари ва маънавий-маърифий 

қарашларини тарғиб қилишга ҳаракат қилган. Жадидчилик Чор Россияси ўрнига 

муваққат ҳукумат келиши билан ўзларининг ижтимоий-сиёсий қарашлари билан чиқиб 

ҳокимият учун ҳаракат бошлади. Уларнинг бу ҳаракатларини халқ ҳам аста-секинлик 

билан бўлсада, қўллаб-қувватлашни бошлади. Жадидчилик олдинроқ камчиликнинг 

эътиборида бўлса, эндиликда халқ уларни оммавий қўллаб турди. Бу омил 

жадидчиликнинг II босқичига яъни миллий демократик давлат қуриш босқичига 

кўтарилганлигидан далолат берар эди.   

Адабиёт ва театр соҳасига эътиборни кучайтириш ҳам жадид 

маърифатпарварларининг кураш усулларидан бири ҳисобланарди. Ҳамма даврларда 

ҳам ер юзидаги энг кучли қурол сўз сифатида эътироф этилган. Адабиёт сўз санъатидир. 

Маърифатпарварлар адабиётнинг кучли томонларидан фойдаланиб халқни 

бирлаштиришга, ҳақ ҳуқуқини англашга, ахлоқ-одоб меъёрларини 

мукаммаллаштиришга ҳаракат қилдилар. Адабиёт соҳасида кўплаб асрлар яратдилар. 

Наср жанри ва романчилик йўналиши миллий адабиётга олиб кирилди. Адабиётдаги 

образлар орқали миллий қаҳрамонларни яратиш асосий мавзуга айланди. Бадиий 

адабиётда маҳаллий миллат вакилларининг ижобий ва салбий иллатларини очиб 

беришга ҳаракат қилдилар. Халқимизга хос бўлган миллий қадриятлар, урф-одатлар, 

анъаналар жадид адабиёти орқали янада таъсирли қилиб очиб берилди. Давр талабидан 

келиб чиқиб ёзилган асрлар бадиий адабиётимизни юқори поғонага олиб чиқишга 

хизмат қилди.  

Адабиёт эндиликда фақат ахлоқ-одобга, диний эътиқодга эга бўлган 

қаҳрамонларнигина яратмасдан, инсонлар тақдири ва ижтимоий ҳаётдаги 

муаммоларни таҳлили этиш тафаккурига эга бўлган образларни гавдалантиришга 

эътибор кучайтирди. Бундай қаҳрамонлар баъзида ижобий ҳолатларни кўрсатишга, 

баъзан салбий воқеа-ҳодисаларни кўриб, ачиниш, афсусланиш билан қайд этадиган 

шахслар бўлар эди. Жадид адабиётида диний-дунёвий қарашларни бир-биридан устун 

қўймаган ҳолда, уларни бир-бирини тўлдирувчи манбалар сифатида баён қилина 

бошлади. Янги жанрлар: роман, эссе, ҳикоя, драма кабилар шаклланди. Бу давр адабий 

асарлар қаҳрамонлари замон руҳига мос бўлган ижтимоий-сиёсий ғоялар билан 

суғорилган, тенглик, адолат, бирдамлик тушунчаларини англаган қаҳрамонлар эди.  

Адабиёт ҳақида жадид маърифатпарварлари кўплаб илмий ва бадиий мақолалар 

яратдилар. Бу соҳа ҳақида ўзларининг фикр мулоҳазаларини билдириб ўтдилар. Фитрат 

адабиётга шундай таъриф беради: “Адабиёт — фикр, туйғуларимиздаги тўлқинларни 

сўзлар, гаплар ёрдами билан тасвир қилиб, бошқаларда ҳам худди шу тўлқинларни 

яратмоқдир”[2;13]. Маърифатпарвар бу фикрлари билан адабиётнинг инсонлар ҳис-

туйғулари, ўй-фикрларига кучли таъсир қилиб, уларни замон билан ҳам нафас бўлишда 

асосий воситалардан деб ҳисобламоқда. 

Эрк куйчиси Абдулҳамид Чўлпоннинг таъбири билан айтганда “Адабиёт ҳар бир 

миллатнинг ҳисли кўнгул тарихининг энг қоронғу хоналарида 

маишат(тирикчилик)нинг кетишига қараб ҳар хил тусда ва ранҳда етишган, файзли тил 

бирла тақдир этула олмайдурғон бир гулдир”[9]. Жадид маърифатпарварлари соз 

санъатини инсонга таъсир ўтказадиган асосий манба сифатида қараганлар. Халқнинг 

онг-у тафаккурини уйғотишда бу соҳадан самарали фойдаланишга ҳаракат қилган. 

Жадид адабиётида драматургия яъни жадид драмаси энг сермаҳсул ва оммабоп 

жанр сифатида алоҳида намоён бўлади. Жадид ғояларининг халққа ёйилиши, сингиши 

ва амалий натижалар беришида драматургия ва театр санъатининг таъсир кўрсатиши 

таъсирчан кучга эга бўлди. Шунинг учун ҳам жадид адибларининг аксарият йирик 

номоёндалари драма ёзиш ва театр билан боғлиқ ҳолда ижодий-амалий фаолият олиб 

бордилар.  

Замонавий Европа театри ҳақидаги дастлабки фикрларни савдогар, сайёҳ, элчи 

сифатида чет мамлакатларга борган инсонлар хабар қолдирганлар. Бундай 

инсонлардан Аҳмад Дониш, Ҳожи Муҳаммад Зуҳур каби маърифатпарварлар 

Петербургга бориб Европа театрини кўриб улар ҳақида тушунча ва тасаввурга эга 

бўлганлар ва бу ҳақида ўз асрларида баён этганлар. Туркистондан чиқмаган ҳолда театр 

ҳақида маълумот берган Зокиржон Холмуҳаммад ўғли Фурқат ҳисобланади. У ХIХ 

асрнинг охирги 10 йиллигида Тошкентда бўлган ва Рус театри билан танишган. Бу 

ҳақида Туркистон вилояти газетасида мақолалар эълон қилган. Фурқат газетада театр 

ҳақидаги мақолалар беришидан мақсади Туркистоннинг театрдан хабари бўлмаган 

аҳолисини театр билан таништириш бўлган десак ҳам муболаға бўлмайди.  

Туркистонга замонавий театрнинг кириб келиши ХIХ аср 70 йилларидан 

бошланган. Дастлаб рус театри унинг ортидан татар, озарбайжон ва арман театрлари 

кириб келган. Лекин бу театр труппаларнинг барчаси кўчириб келтирилган халқлар 

учун ташкил этилган. Рус ва арман тилидаги пьесаларни маҳаллий аҳолининг аксарият 

қисми тушунмаганлар. Театр ўлкамизга кириб келгандан 40 йил ўтиб, дастлабки саҳна 

асари яратилганлиги ҳам маҳаллий аҳоли рус маданиятидан узоқда сақланганлигини 

кўрсатади. 

Тадқиқотчи Шуҳрат Ризаев “Жадид драмаси” асрида шундай фикр билдиради: 

“Ўзбек жадид театри ва драматургияси, айтиб ўтганимиздек, ижтимоий давр ва 

ижтимоий эҳтиёж талаби билан майдонга келган эди”[8;32-б.]. Бундан шундай хулоса 

чиқарсак бўладики жадид театри бевосита халқни маънавий эҳтиёжларини қондирувчи 

восита сифатида вужудга келган. Маънавий эҳтиёж – инсон эҳтиёжларининг бир қисми 

бўлиб, унинг асосида билимга, камолотга интилиш, эзгу ғояларга эргашиш орқали 

ўзини-ўзи англаш ва намоён қилиш ётади. Театр ҳам бевосита халқимизнинг ўзлигини 

англатишга қаратилган ғояларни олға суриб, жамият тараққиётига хизмат қилишга 

қаратилган эди. 

Маданий-маънавий ва маърифий ҳаётда “руслаштириш” жадал кечаётган вақтда 

жадид драмасининг пайдо бўлиши, маҳаллий тильдаги пьесаларнинг саҳнага 

қўйилишининг ўзи ҳам бир қаҳрамонлик ифодаси эди. Биринчи ўзбек пьесасини 

саҳналаштиришда Туркистонлик ҳаваскорлар билан бир қаторда татар ва 

озарбайжонлик театр намоёндалари ҳам фаол қатнашган эди.  

Ўзбек халқини театр яна олдинги поғонага олиб чиқишга, маънавий-руҳий 

ҳолатини ривожлантиришга хизмат қилди. Жадидлар инқилобгача 30 га яқин театр 

пьесаларини саҳналаштирди. Туркистон халқи бу саҳна асарларини илиқлик билан 

қабул қилди. Театрга борган аксарият туркистонликлар ўзи учун ибрат олди ва ўз 

ҳаётларини қайтадан таҳлил қилиб кўришга мажбур этди. 

1917-йил давомида маҳаллий аҳолининг турли-туман ижтимоий қатламларини 

жадидлар ўз ортларидан эргаштирдилар, халқ орасида, уларнинг онгида, фикрларида 

мусулмонлар бирлашишлари, жипслашишлари зарурияти ҳиссини туғдирдилар. Бироқ 

орадан кўп ўтмай жадидлар Муваққат ҳукумат ва унинг махсус ташкил этилган 

Туркистон Қўмитаси ўлкада олдинги мустамлакачилик сиёсатидан воз 

кечмаганлигининг гувоҳи бўлдилар[7; 8-б].  

Жадидлар кутганидек, Муваққат ҳукумат уларнинг тенглик ғоясини эътироф 

этмади. Жадидчилар орзу қилган мухторият ва мустақиллик фақатгина кураш билан 

эришиш мумкинлигини ҳис қилдилар. Мустамлака ҳукумат кучли танқид остига олина 

бошлади. Маърифатпарварлар халқ ва миллат тенглиги учун кураш йўлига ўтдилар. Бу 

тенгликлар: ижтимоий-иқтисодий, маънавий-маърифий, сиёсий-ҳуқуқий жиҳатдан 

европаликлар ва маҳаллий аҳоли тенг бўлишини билдирар эди. Лекин энг қулай 

вазиятда жадидчилар ичида бирлик ва якдиллик етишмади. Бунга улар ўртасидаги 

давлат ва жамият бошқарувидаги танланган қарама-қаршиликлар сабаб бўлди. Ўша 

йили октябрь ойи охирида большевиклар ҳокимиятни эгаллади. Давлат таркибига 

кирувчи миллатларга ўз эркинлигини бериш ваъдалари уларнинг декларациясидан 

ўрин олган эди. Бу жадидчиларнинг ўз ҳокимият тизимига эга бўлган Туркистон 

Мухториятини тузишига сабаб бўлди. Лекин бу давлат уч ойлик фаолиятидан кейин 

Совет ҳокимияти томонидан ҳарбий куч ишлатилиб қонга ботирилди. Жадидчилар 

кейинчалик тузилган миллий республикалар ҳукумати таркибидан жой олиб, ўз 

қарашларини давом эттирдилар. 1937 йилга келиб уларнинг кўпчилиги қарашлари 

совет ҳукумати сиёсатига мос келмаганлиги учун қатағонга учради. 

Жадид маърифатпарварлари уйқудаги Шарқ халқларини уйғотди. Уларнинг 

жамиятда, давлат ва давр олдида ўз ўрни борлигини англатди. Миллат ва халқ 

маърифатли, маънавиятли бўлиши лозимлигини исботлаб берди. Уларнинг тарихимиз 

ва илм-фанимиз ривожида улкан ҳиссалари бор. 

